
Staða byggingaverkefna í desember

Mynd frá sjöttu hæð í stöng eitt, búið að mála veggi og setja upp lagnir sem verða fyrir ofan kerfisloft.

Mynd frá sjöttu hæð í stöng fjögur, búið að steypa ílögn í gólf en önnur vinna ekki hafin.

Meðferðarkjarni
Í desember er unnið við innanhússfrágang á legudeildum og miðar þeirri vinnu vel áfram.
Samhliða er unnið við uppsetningu veggja, við pípulagnir, loftræsingu og raflagnir. 

„Áfram er unnið í tveimur húsum, stöngum eitt og tvö og áætluð verklok eru í september
2027,“ segir Sigurjón Sigurjónsson staðarverkfræðingur NLSH.

Nú þegar líður að áramótum eru framkvæmdir við meðferðarkjarnann komnar á lokastig á
nokkrum mikilvægustu svæðum og þakvinnu við húsið er að ljúka þegar lokið hefur verið
við hellulögn í þeim inngörðum sem eftir stóðu.
Á Sóleyjartorgi hefur stálburðarvirki anddyrisbyggingar verið reist og næstu skref felast í að
loka byggingunni með útveggjaeiningum og þaki, sem gert er ráð fyrir að hefjist í byrjun
næsta árs. 

„Í tengigöngum hafa tvær lyftur verið settar upp og verið er að vinna í úttekt á þeim, þannig
að það verði hægt að taka þær í notkun á byggingartíma. Unnið er að uppsetningu fyrstu
lyftunnar inni í meðferðarkjarnanum, þar sem lyftan fer á allar hæðir í húsinu.  Lyftan verður
góð viðbót við flæði vinnuafls og efnis á byggingartímanum sem eftir er. Lokafrágangur á
Hrafnsgötu norðan við meðferðarkjarnann er nú í gangi, þar sem unnið er að
yfirborðsfrágangi og aðlögun að nærliggjandi götum og svæðum,“ segir Árni Kristjánsson
staðarverkfræðingur NLSH.

Myndband af meðferðarkjarnanum frá 4. desember má sjá hér:
https://www.youtube.com/watch?v=Cm3ss90nt-U
 

Í rannsóknahúsi mun öll framleiðsla blóðhluta á Íslandi fara fram í stórbættri aðstöðu sem er sérhönnuð
fyrir starfsemina.

Rannsóknahús
Nú í árslok er uppsteypa á nýju rannsóknahúsi Landspítala á lokastigi og eru útlínur
hússins orðnar endanlegar og umfangið orðið skýrt. Í byrjun desember lauk síðustu steypu
í þakplötu hússins og þar með er uppsteypuverkinu að mestu lokið.

„Nú þegar uppsteypan er að klárast er áherslan á uppsetningu stálvirkis og forvinnu næstu
verkþátta. Undirbúningur fyrir uppsetningu á útveggjaeiningum er hafinn með útsetningu og
uppsetningu á festingum fyrir einingarnar. Vinna við útboðsgögn þakfrágangs hússins er í
fullum gangi og verður verkið boðið út fyrir jól,“ segir Árni Kristjánsson, staðarverkfræðingur
hjá NLSH.

Unnið er við að ljúka við að steypa tengigang, sem tengir rannsóknahúsið við aðliggjandi
mannvirki. Útveggjaframleiðandi er þegar byrjaður að smíða einingar og gert er ráð fyrir að
uppsetning eininganna á verkstað hefjist í upphafi nýs árs. Eftir því sem nær dregur
áramótum verður aukin áhersla á lokaúttektir og verklokavinnu inni í húsinu.

Myndband af rannsóknahúsinu frá 4. desember má sjá hér:
https://www.youtube.com/watch?v=Jw4OaKEnCxA
 

Í bilastæða og tæknihúsinu verða um 200 reiðhjólastæði

Bílastæða- og tæknihús
Verktaki vinnur nú að málun og lokafrágangi á bílastæðum ásamt prófunum kerfa.

„Búið er að tengja heimtaugar fyrir heitt vatn og ljósleiðara. Í undirbúningi er vinna við
heimlögn fyrir kalt vatn. Þá verður hægt að prófa vatnsúðakerfi,“ segir Sigurjón
Sigurjónsson staðarverkfræðingur hjá NLSH.

Í bílastæða- og tæknihúsinu verða rúmlega 500 bílastæði á 16 pöllum auk 200 stæða fyrir
reiðhjól. 
 

Bílakjallari undir Sóleyjartorgi
Vinnu við bílakjallarann er nú að fullu lokið og verður hann nýttur á framkvæmdatíma að
hluta sem lager fyrir verktaka. Verktaki hefur jafnframt lokið uppsetningu stálvirkis í anddyri
meðferðarkjarna. Uppsteypu bílakjallara er að fullu lokið, en ekki er áformað að hefja
innanhússfrágang eða utanhússframkvæmdir á svæðinu á næstunni.

„Unnið er að hönnun klæðningar anddyris og er gert ráð fyrir að sú vinna hefjist á næsta
ári,“ segir Jóhann Gunnar Gunnarsson, staðarverkfræðingur hjá NLSH.
 

Mynd sýnir fyrirlestrarsal á fyrstu hæð í húsi Heilbrigðisvísindasviðs Háskóla Íslands.

Allt á fullri ferð við Hús Heilbrigðisvísindasviðs Háskóla Íslands.

Hús Heilbrigðisvísindasviðs Háskóla Íslands
Vinna við hús Heilbrigðisvísindasvið Háskóla Íslands gengur vel og er steypuvinnu á plötu,
veggjum og súlum þriðju hæðar lokið að hluta. 
Uppgröftur og fleygun vegna spennustöðvar og tengigangs milli Heilbrigðisvísindasviðs og
rannssóknahúss er lokið. Þá hefur verið mikið um fyllingarvinnu við austur- og norðurhlið
hússins.

„Á næstu vikum mun uppbygging ásamt lagna- og raflagnavinna í húsinu halda áfram.
Einnig mun uppbygging hefjast á spennustöð og tengigangi sem kemur við norðvestur hlið
hússins segir,“ segir Jóhann Gunnar Ragnarsson verkefnastjóri hjá NLSH.

Verið er að vinna í utanhússklæðningu við Grensásdeild Landspítala.

Grensásdeild Landspítala
Framkvæmdir við stækkun Grensásdeildar ganga áfram samkvæmt áætlun. Vinnu við þak
og glugga er nú að fullu lokið, sem markar mikilvægan áfanga í ytri frágangi
byggingarinnar.

„Uppsetning utanhússklæðningar heldur áfram. Dekton-steinplötur og formbeygð
álklæðning eru nú að móta endanlegt yfirbragð hússins, og fer klæðningarvinna fram
samkvæmt áætlun. Að innan stendur yfir vinna við lagnir, loftræsikerfi og innri frágang.
Uppsetning innri veggja og annara kerfa er vel á veg komin, og undirbúningur fyrir
lokafrágang rýma fer fram á næstu vikum," segir Kristinn Jakobsson verkefnastjóri hjá
NLSH.
 

Ný göngubrú milli Barnaspítala og meðferðarkjarna

Framkvæmdir hefjast fljótlega við gerð brúar á milli meðferðarkjarna og Barnaspítala.

Brátt hefjast framkvæmdir við nýja göngubrú milli Barnaspítala og meðferðarkjarna.
Framkvæmdin nær til smíði, uppsetningar og fullnaðarfrágangs á ytra byrði tengibrúar.

Endanlegur frágangur fer fram samhliða innanhússfrágangi í meðferðarkjarna.

Brúin er í mikilli nálægð við inngang Barnaspítala en gripið verður til umfangsmikilla
öryggisráðstafana meðan á framkvæmd stendur til að tryggja öruggt aðgengi að
Barnaspítala.
Verktaki er Eykt, og verkið er unnið í nánu samstarfi við Landspítala.
Bílastæði fyrir sjúklinga og aðstandendur Barnaspítala hafa tímabundið verið færð að
Kennarahúsinu.

Félag löggiltra rafverktaka í heimsókn

Það var létt yfir félögum í Félagi löggiltra rafverktaka í heimsókninni.

Í lok nóvember komu í heimsókn félagsmenn í Félagi löggiltra rafverktaka (innan samtaka
SI) og skoðuðu framkvæmdir við Hringbraut.

Í byrjun var kynning Gísla Georgssonar, verkefnastjóra, á helstu framkvæmdaverkefnum
NLSH. Eftir kynninguna tók við skoðunarferð um meðferðarkjarnann þar sem Árni
Kristjánsson staðarverkfræðingur og Jóhann Gunnar Ragnarsson verkefnastjóri fræddu
gesti um helstu framkvæmdir á svæðinu.

„NLSH tók á móti hópnum með ítarlegri kynningu á framkvæmdinni, sem var bæði
áhugaverð og veitti gestunum góða innsýn í umfang og framvindu verkefnisins. Það sem
kom hópnum á óvart var fjöldi fyrirtækja sem koma að hönnun verkefnisins. Að kynningu
lokinni leiddu Árni og Jóhann frá NLSH hópinn í vettvangsskoðun um svæðið. Þar fengu
gestir að sjá helstu verkþætti og fá nánari skýringar á framkvæmdunum. Athygli vakti hvað
byggingamagnið er mikið og voru menn varir við það þegar þeir stóðu inn í byggingunum
og virtu þær fyrir sér. Móttökurnar voru einstaklega góðar og heimsóknin gaf FLR
mikilvæga yfirsýn yfir þetta stóra og mikilvæga verkefni sem er í senn eitt stærsta
byggingarframkvæmdaverkefni landsins fyrr og síðar,“ segir Jóhann Unnar Sigurðsson
formaður FLR.
 

Skýringarmynd
Yfirlitsmynd af svæðinu sem sýnir framkvæmdasvæði nýs Landspítala og gönguleiðir

Nánari upplýsingar.
Allar upplýsingar um framkvæmdina verða birtar á upplýsingasíðum NLSH,
Landspítala og Háskóla Íslands og annarra hagsmunaaðila eftir því sem verða vill.
Einnig mun upplýsingum verða reglulega komið á framfæri í fjölmiðlum ef miklar
breytingar verða á umferðarfyrirkomulagi. 

Nánari tæknilegar- og verkframkvæmdaupplýsingar veita:
Ólafur M. Birgisson sviðsstjóri framkvæmdasviðs NLSH, 896 7330 eða netfangið
olafur@nlsh.is 
Aðrar almennar upplýsingar veitir Magnús Heimisson samskiptastjóri NLSH,
866 1378 eða magnus@nlsh.is

Sértækar upplýsingar veitir af hálfu Landspítala Andri Ólafsson 863 8595
andriol@landspitali.is og frá Háskóla Íslands Björn Gíslason 896 0876 bgisla@hi.is

